
Аннесем иртнине асăнма кăштах маннăччĕ,

Ар алли çуккине сисми пулнăччĕ çеç —

Эсĕ кайрăн тухса — ватăсен пурнăç шанчăкĕ,

Ал сулса ял-йыш юлчĕ хапха умĕнче.



«Ывлăм, чунăм, ан кайччĕ», — темерĕ аннӳ те...

Куççульне типĕтсе, пăхса тăчĕ пăртак.

Шухăшларĕ пуль вăл — ӳссе çитрĕ ман ывăл,

Халăха сыхлама пулса тăчĕ салтак.



Уйрăлу йывăрне сăмахпа палăртмасăр

Ват çынла хытарса пăшăрханнă чунне,

Кун ирттермĕ, паллах, вăл сана асилмесĕр —

Инçетре эс ан ман ун таса кăмăлне.



Килме вăхăт çисен вăл сана кĕтсе илĕ

Аçуна вăрçăран кĕтсе илнĕ пекех.

...Унăн шурă çӳçне вылятать Кĕтне çилĕ,

Иывăр пуçĕ çине юр ӳкминччĕ текех.

